
25. அருள் உடைமை

(கருணையோடு இருப்பது)

அருட்செல்வம், செல்வத்துள் செல்வம்; பொருட் செல்வம் பூரியார்கண்ணும் உள. 241 கருணை என்னும் செல்வமே செல்வங்களில் எல்லாம் உயர்ந்த செல்வம். பொருளான செல்வம் இழிவான வரிடமும் உள்ளது. - நல் ஆற்றான் நாடி அருள் ஆள்க! பல் ஆற்றான் தேரினும் அஃதே துணை. 242 நல்ல வழியில் நின்று கருணையுடன் வாழ வேண்டும். பல வழிகளிலும் ஆராய்ந்து பார்த்தாலும், அந்தக் கருனைதான் வாழ்க்கைக்குத் துணையாக இருக்கிறது. அருள் சேர்ந்த நெஞ்சினார்க்கு இல்லை-இருள் சேர்ந்த இன்னா உலகம் புகல். 243 கருணை உள்ளம் கொண்டவருக்கு, அறியாமை என்னும் இருள் சூழ்ந்த துன்ப உலகில் இருந்து வாழ வேண்டியது இல்லை. “மன் உயிர் ஒம்பி, அருள் ஆள்வாற்கு இல் என்ப'தன் உயிர் அஞ்சும் வினை.” 244 நிலையான உயிர்களைப் போற்றிக் கருணையோடு இருக்கிறவனுக்குத் தன்னுடைய உயிரின் பொருட்டுப் பயப்படுவதற்குக் காரணமான பாவங்கள் உண்டாகா. அல்லல், அருள் ஆள்வார்க்கு இல்லை; வளி வழங்கும் மல்லல் மா ஞாலம் கரி. 245 கருணையோடு வாழ்கின்றவர் துன்பப் படுவதில்லை. உயிர் வாழ்வதற்குக் காரணமான காற்று வீசும் இந்த வளமான பூமியில் வாழ்ந்து இருப்போரை இதற்குச்

சாட்சியாகக் கூறலாம்.

